Intervención do alcalde, Xosé A. Sánchez Bugallo no acto de entrega da medalla de ouro da cidade ao mérito cidadán ao Colexio da Compañía de María no 250 aniversario da súa presenza na cidade.

Sábado, 19 de decembro de 2009

Bo día a todos e a todas,

Agradecémosvos sinceramente que sexa no voso colexio, neste salón por onde teñen pasado moitos composteláns de proveito, onde desenvolvamos este acto co que a corporación municipal quere facervos chegar, en nome de todos os composteláns, o cariño e o recoñecemento polo voso valioso labor.

Un recoñecemento, vaia por diante, humilde, porque o que facedes cada día, mestres e mestras, non ten prezo. Dous séculos e medio nos separan do momento no que foi fundado este convento da Enseñanza. Estamos pois no colexio máis antigo de Santiago. Todo comezou en 1759 con so seis relixiosas da congregación da Enseñanza de Tudela que foron traídas á cidade polo arcebispo Bartolomé Rajoy. 

O arcebispo pensou nelas precisamente pola súa fama como docentes. E as seis monxas, precedidas desa sona, esmeráronse en cumprir na nosa cidade a misión que a súa orde lles encomendara: insistir nunha educación que axudara, especialmente á muller privada de toda posibilidade, a crecer en todas as súas potencialidades e a comprometerse coa transformación da sociedade. 

Isto, dito hoxe, nun momento no que todas as institucións públicas contan con departamentos de igualdade, quizais non signifique moito. Para entender a importancia do labor destas monxas en toda a súa magnitude e alcance temos que imaxinar a sociedade totalmente androcentrista do século XVIII, onde as mulleres comezaban a participar timidamente no ensino das artes plásticas pero aínda era moi difícil que fosen admitidas nas academias, e as poucas que o conseguían non o facían en igualdade de dereitos cos seus colegas varóns.

Este posicionamento de vangarda e de estreito contacto coas necesidades reais da sociedade ten sido unha constante ao longo destes 250 anos. As relixiosas aceptaron a chegada de profesores laicos ás aulas con total normalidade; incorporaron o ensino mixto e deféndeno como unha fonte de enriquecemento no proceso educativo; demostran sensibilidade coas tradicións e a lingua de Galicia en todas as súas comunicacións públicas; e sempre deron exemplo no ensino compostelán pola súa mentalidade aberta, o seu afán de ‘ir cos tempos’, sempre atentas aos cambios xa sexan culturais, sociais ou históricos, para adaptalos á filosofía educativa do centro.

O proxecto educativo da Compañía de María está baseado na comunicación e a mutua confianza e o seu obxectivo fundamental é formar PERSOAS. Gustaríame lerlles o parágrafo no que o centro describe o seu proxecto educativo:

“Un dos rasgos de maior transcendencia do Proxecto Educativo da Compañía de María o constitúe o entendemento da estreita relación que debe existir entre a experiencia de aprendizaxe e o ambiente socio – emocional no que ten lugar. É difícil aprender nun ambiente que non comunica seguridade, respecto, consistencia e apoio. Son estas condicións as que nos permiten indagar, experimentar, tomar decisións, interactuar con outros de maneira que resulten significativas para aprender. O ideal de colexio que nos propoñemos é aquel no que exista un bo clima de convivencia, no que todos nos sintamos persoas, antes que alumnos/as, profesores,…e no que primen a palabra e o diálogo como forma de solucionar os conflitos”. 

Hoxe coinciden neste salón de actos, avoas, nais, netas e biznetas, e moitos rapaces que constitúen o primeiro eslavón de moitas xeracións masculinas no futuro. Todos eles teñen a sorte de ter sido educados como persoas comprometidas e humanistas baixo estes preceptos aos que me acabo de referir. Non é de estrañar, xa que logo, que de aquí saíran notables composteláns. 

A Compañía de María ten sido, e sigue sendo, o depositario da educación de gran parte dos cidadáns de Santiago e os seus arredores. Cada un deles deixou a súa pequena pegada no colexio do mesmo xeito que o igual que o colexio a deixou neles.

Non quixera esquecer mencionar o gran labor social das monxas desta institución que  fundaron escolas infantís no Castiñeiriño e San Lázaro; e que sempre colaboraron como voluntarias con entidades como Cáritas, Proxecto Home ou o Cottolengo mantendo durante moitos anos, practicamente en solitario, acendida a última chama de esperanza para as persoas sen recursos, nin económicos nin familiares, e para os que, incapacitados de seu, quedaban a expensas da solidariedade.

Querida directora, superiora da congregación, mestres e mestras, alumnos e alumnas, ex-alumnos e ex-alumnas, pais e nais, amigos e amigas desta magnífica familia que é a compañía de María, esta Corporación quere, con toda a humildade, dicirvos que Compostela está orgullosa de contarvos entre os seus cidadáns. 

Din que no principio era o amor, que sen o amor nada existía. Sen dúbida aí está a razón de que exista este recuncho na Virxe da Cerca.

Moitas grazas.

